
'జను లనుకోఁగ విందు; నెలజవ్వని, తాఁకినఁ గందిపోవు మె 

త్తని చివురాకు మేను, కనుదమ్ముల లోకము మోహపుచ్చు మో 

హనమగు నింద్రజాల మెదొ యాడుచునుండు, వివిక్త కాననం 

బున సెలయేళ్ళకూలములఁ బూఁబొదరిండ్ల నసించునొంటిగన్.



'పేరు కవిత యంట, పెద్దలుం బిన్నలు 

గారవింపఁ బెంపు గాంచునంట; 

ఇష్టమున్నఁ, గోర్కె లీడేర్పఁ దనకుఁ దా

వరుని సరసహృదయు వలచు నంట! 



'కులముం జూడదు, డబ్బు గోరదు, మనఃకూలంకష ప్రేమతో 

వలచుం దాను గురూపినైన; నెటు నిర్బంధించి కామింప భూ 

వలయాధీశునకైనఁ గానిపని; నీ పాండిత్యముం జూపి యా 

పొలఁతిన్ లోగొనుమన్న 'మాటలుమదిం బూరించెఁబేరాసలన్?



అఖిలశాస్త్రపురాణే తిహాసములను 

సంస్కృతాంధ్ర కావ్యకలాప సంపుటముల 

మూటముల్లెలుగాఁ గట్టి మోసికొంచుఁ 

దరలితిని గవితా స్వయంవరమునకును. 



జనకుఁ డొసఁగిన దేవతార్చనపుఁ బెట్టె 

నంచు చినిఁగిన మడిపట్టుపంచఁ జుట్టి, 

చంకఁదగిలించి, వెలిబూది సంచిగూడఁ 

బదిలముగ దాఁచికొని దారిఁ బట్టినాడ.

		 ఈ పేజీలో చివరి మార్పు 5 నవంబరు 2020న 06:48కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

